
SIDANG JEMAAH YANG DIRAHMATI ALLAH SWT SEKALIAN,

Marilah kita meningkatkan ketakwaan kepada Allah SWT dengan melaksanakan segala
perintah-Nya dan menjauhi segala larangan-Nya. Mudah-mudahan kita sentiasa berada
dalam rahmat dan keredhaan Allah SWT di dunia dan di akhirat. Pada hari ini, khatib akan
menyampaikan khutbah bertajuk: “HIJRAH MEMBENTUK PERPADUAN".

Khatib juga ingin berpesan kepada sidang jemaah sekalian agar sentiasa mematuhi garis
panduan dan SOP pencegahan penularan wabak Covid-19 yang telah dikeluarkan oleh
pihak berkuasa. Teruskanlah memohon keampunan dan bermunajat kepada Allah SWT
agar diangkat segera wabak ini. Bagi yang telah mendaftar dan mendapat janji temu
suntikan vaksin Covid-19, pastikan anda hadir ke Pusat Pemberian Vaksin (PPV) pada
tarikh dan masa yang telah ditetapkan. Manakala bagi yang belum mendaftar pula,
segeralah berbuat demikian kerana ini antara ikhtiar kita untuk menyekat penularan wabak

berbahaya ini di samping mencapai tahap imuniti berkelompok.

SIDANG JEMAAH YANG DIRAHMATI ALLAH SEKALIAN,

Berbaki beberapa hari sahaja lagi, kita semua akan melangkah masuk ke tahun baharu
Hijrah 1443. Sewajarnya, setiap kali kita memasuki tahun baharu, kita berhijrah menjadi
lebih baik berbanding sebelumnya. Bagi setiap muslim juga, sepatutnya semakin
bertambah umur masing-masing, maka semakin bertambahlah keimanan dan ketakwaan
kepada Allah SWT. Rasulullah SAW pernah ditanya:

Maksudnya: “Dari Abdul Rahman bin Abu Bakrah, dari bapanya, bahawa seorang lelaki
bertanya, “Wahai Rasulullah! Siapakah manusia yang terbaik?” Baginda menjawab,
“Orang yang panjang umurnya dan baik amalnya”. Dia bertanya lagi, “Lalu siapakah orang
yang terburuk?” Baginda menjawab, “Orang yang berumur panjang dan buruk amalnya’.

(Hadis riwayat Imam Ahmad, Imam al-Tirmidzi dan al-Hakim)

Setiap kali masuknya tahun baharu Hijrah, pasti akan mengingatkan kita tentang peristiwa
hijrah Nabi Muhammad SAW bersama para sahabat dari Kota Mekah ke Kota Madinah.
Peristiwa bersejarah itu sebenarnya memiliki banyak pengajaran dan teladan yang boleh
kita ambil sebagai contoh dan motivasi kepada diri dalam mendepani cabaran dan dugaan
dalam hidup. Tekanan dan penindasan yang dahsyat dari para Musyrikin Mekah ketika itu

bukanlah satu-satunya faktor peristiwa hijrah, sebaliknya, elemen ketaatan Nabi

Muhammad SAW dan umat Islam ketika itu terhadap perintah Allah SWT patut menjadi
teladan. Keikhlasan dan keimanan yang tinggi juga menjadi kunci kekuatan bagi umat
Islam ketika itu untuk menunaikan perintah hijrah dalam usaha menyebarkan agama Islam

dan demi kebaikan ummabh.

SIDANG JEMAAH YANG DIRAHMATI ALLAH SWT SEKALIAN,

Hijrah yang dilakukan oleh Rasulullah SAW bersama para sahabat telah membawa
perubahan yang sangat besar dalam sejarah pengembangan agama Islam. Perancangan
dan strategi yang kemas serta pertolongan dari Allah SWT telah membantu kelancaran
proses hijrah. Pengukuhan konsep persaudaraan yang dipimpin oleh Rasulullah SAW
menjadikan ajaran Islam terus tersebar dengan meluas dan pantas. Inilah yang dikatakan
hijrah atau perubahan dari sesuatu keadaan kepada keadaan yang lebih baik.
Sungguhpun hijrah seperti yang dilakukan oleh Rasulullah SAW tidak berlaku lagi pada
zaman ini, tetapi konsep penghijrahan tetap relevan untuk diteruskan. Umat Islam diseru
untuk sentiasa berubah kepada sesuatu keadaan yang lebih baik. Firman Allah SWT
dalam Surah al-Ra’d ayat 11:

Maksudnya: “Bagi tiap-tiap seorang ada malaikat penjaganya silih berganti dari
hadapannya dan dari belakangnya, yang mengawas dan menjaganya (dari sesuatu
bahaya) dengan perintah Allah. Sesungguhnya Allah tidak mengubah apa yang ada pada
sesuatu kaum sehingga mereka mengubah apa yang ada pada diri mereka sendiri. Dan
apabila Allah menghendaki untuk menimpakan kepada sesuatu kaum bala bencana
(disebabkan kesalahan mereka sendiri), maka tiada sesiapa pun yang dapat menolak atau
menahan apa yang ditetapkan-Nya itu, dan tidak ada sesiapa pun yang dapat menolong

dan melindungi mereka selain daripada-Nya.”.

SIDANG JEMAAH YANG DIRAHMATI ALLAH SEKALIAN,

Mengambil iktibar dari hijrah Rasulullah SAW juga, salah satu kejayaan terbesar hasil
hijrah itu ialah terbentuknya satu perpaduan yang utuh dalam suasana kasih sayang yang
tidak pernah dialami oleh masyarakat sebelumnya. Masing-masing antara kaum Muhajirin
dan Ansar saling menjaga dan menghormati antara satu sama lain. Mereka juga saling
memuliakan atas dasar keimanan dan ketakwaan kepada Allah SWT. Atas kesepaduan
dan keimanan kedua-dua golongan ini (yakni Muhajirin dan Ansar), Allah SWT
mengkhabarkan tentang keredhaan-Nya terhadap golongan ini dan mereka memperoleh
kemenangan yang besar di akhirat kelak. Hal ini sebagaimana firman Allah SWT dalam
Surah al-Taubah ayat 100:

Maksudnya: “Dan orang-orang yang terdahulu - yang mula-mula (berhijrah dan memberi
bantuan) dari orang-orang "Muhajirin” dan "Ansar", dan orang-orang yang menurut (jejak
langkah) mereka dengan kebaikan (iman dan taat), Allah redha akan mereka dan mereka
pula redha akan Dia, serta Dia menyediakan untuk mereka syurga-syurga yang mengalir
di bawahnya beberapa sungai, mereka kekal di dalamnya selama-lamanya; itulah

kemenangan yang besar.” (Surah al-Taubah ayat 100)

Mengambil kira beberapa perkara yang sedang rancak dipolemikkan ketika ini, amat wajar
untuk khatib menegur saudaraku sekalian atas dasar keimanan, ketakwaan dan kasih
sayang sesama insan agar menjauhi sebarang bentuk perselisihan lebih-lebih lagi ketika
kita semua masih lagi diuji. Bersama-samalah kita membantu dan bersatu padu agar
Pelan Pemulihan Negara yang sedang diusahakan ketika ini mencapai matlamatnya.

Janganlah kita sia-siakan pengorbanan para petugas barisan hadapan dan seluruh rakyat

yang sedang bertungkus-lumus menghentikan penularan wabak ini. Ambillah pengajaran
daripada setiap perkara yang telah berlaku. Ingatlah pesanan Rasulullah SAW:

Maksudnya: “Orang Mukmin tidak dipatuk dua kali pada lubang yang sama”. (Hadis

riwayat Imam al-Bukhari)

Marilah kita berhijrah menjadi individu yang terbaik dan memberi manfaat kepada orang
di sekeliling kita. Marilah kita berhijrah menjadi warganegara yang lebih baik dan bersatu-
padu dalam menghadapi apa jua situasi tanpa mengira perbezaan ideologi dan politik.
Maka berhijrahlah kepada dimensi yang lebih baik kerana hakikat hijrah itu akhirnya akan
membentuk persaudaraan dan perpaduan yang kukuh.

SIDANG JEMAAH YANG DIRAHMATI ALLAH SEKALIAN,

Mengakhiri khutbah pada minggu ini, kesimpulan yang dapat diambil sebagai pengajaran
buat kita semua iaitu;

Pertama: Peralihan tahun, pertambahan umur setiap Muslim sepatutnya menambahkan
lagi keimanan dan meningkatkan ketakwaan kepada Allah SWT.

Kedua: Untuk membentuk persekitaran yang baik dan harmoni, perlu dimulakan dengan
perubahan positif pada diri sendiri, keluarga dan seterusnya masyarakat sekeliling.
Ketiga: Penghijrahan kepada perkara yang baik memerlukan mujahadah dan
kesungguhan yang tinggi yang diikat dengan keikhlasan semata-mata mengharapkan
keredhaan Allah SWT.

Renungkan firman Allah SWT dalam Surah al-Nisaa’ ayat 100:

Maksudnya: “Dan sesiapa yang berhijrah pada jalan Allah, nescaya dia akan mendapati
di muka bumi ini tempat berhijrah yang luas dan rezeki yang banyak. Dan sesiapa yang
keluar dari rumahnya dengan tujuan berhijrah kepada Allah dan Rasul-Nya, kemudian dia
mati (dalam perjalanan), maka sesungguhnya telah tetap pahala (hijrahnya) di sisi Allah.
Dan Allah adalah Maha Pengampun lagi Maha Pengasih ¥

Ya Allah! Dengan sifat-Mu Yang Maha Pemurah dan Maha Mendengar! Engkaulah yang
Berkuasa atas tiap-tiap sesuatu. Kami hamba-Mu yang lemah merayu kepada-Mu agar
Engkau angkat dan hilangkan segera wabak penyakit Covid-19 yang sedang melanda
kami agar dapat kami melaksanakan syiar-Mu dengan sempurna. Hanya kepada-Mu jua
Ya Allah, tempat kami mengadu dan memohon pertolongan.

Ya Allah! Jadikanlah kami dan keturunan kami orang-orang yang istigamah mendirikan
solat secara berjemaah. Sesungguhnya hanya kepada-Mu jua Ya Allah, doa kami mohon
diperkenan dan diterima.

